Мингалимова Регина, 
Казан шәһәре 96 нчы гимназиясенең 7 Б сыйныфы укучысы

Биюче кар бөртеге

Болытлар. Минем өстемнән, каядыр ашыккандай, зәңгәрсу-ак төстәге болытлар йөзә дә йөзә. Салмак кына биегән сыман тирбәлә-тирбәлә, җиргә энҗедәй ак кар бөртекләре төшә. Урамда инде гыйнвар ае. Ишегалды яп-якты һәм искиткеч тыныч, бары тик аяк астындагы карның күңелле авазлар чыгарып шыгырдавы гына ишетелә. Мин, акка төренгән дөньяның илаһи сафлыгына сокланып,ишегалдының урта бер җирендә басып торам. Миңа шундый рәхәт, менә-менә канатланырмын да ап-ак чиксезлеккә очып китәрмен кебек. Рәхәтләнеп салкын һава сулыйм, сулаган саен, күкрәкләрем киңәеп, зиһеннәрем ачылып китүен тоям. 

Ак кар бөртекләре баягы сыман әйләнә-әйләнә җиргә төшәләр, әйтерсең алар кышкы вальс башкаралар. Миңа алар июнь аенда бөтен дөньяны тутырып оча торган тополь мамыкларын хәтерләтәләр. Кар бөртекләренә игътибар беләнрәк карыйм. Беренче карашка алар бер-берсеннән аерылып та тормыйлар төсле, тик чынлыкта бу алай түгел, алар төрле-төрле. Кулымны сузам. Биюче кар бөртекләренең берсе әкрен генә җылы учыма төшеп куна. Никадәр чисталык, гөнаһсыз сафлык чагыла аңарда. Учымны якынрак китерәм. Кар бөртеге күзләремне чагылдыра, бәлки, ул тередер, аның да әйтер сүзе, хисләре бардыр? Әгәр шулай икән, ул, һичшиксез, ягымлы, нәфис һәм искиткеч тыйнактыр. Моңарчы мин бу матурлыкны ничек күрмәдем икән? 

Учымдагы бу гүзәллеккә сокланып, озак карап тора алмадым. Биюче кар бөртеге эреде, аның урынында калган чиста, үтә күренмәле су тамчысы гөнаһсыз сабыйның күз яшен хәтерләтә иде. Миңа кар бөртеге бик кызганыч булып тоелды, аның юкка чыгуына үземне гаепле санадым. Әйе, мин аны рәнҗеттем бугай. Бу вакыйганы мин озак вакыт хәтеремдә сакладым. Салкын кар бөртеге миндә җылы хисләр уятты. 

Тормышта да шулай бит: тирә-якта күпме изге һәм йомшак күңелле җаннар, ә без аларны күрмичә чабабыз да чабабыз, кабаланабыз. Күп вакытта иң якын кешеләребезгә дә игътибар, ярату җитми. “И кешеләр, олы йөрәкле булыйк, изге гамәлләр кылып яшик, тирә-яктагыларга игътибарлырак булыйк, аларны рәнҗетмик,” – дип кычкырасым килде минем.

